МОНГОЛ УЛСЫН ИХ ХУРЛЫН 

2020 ОНЫ ХАВРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
5 ДУГААР САРЫН 14-НИЙ ӨДӨР /ПҮРЭВ ГАРАГ/-ИЙН 
ХУРАЛДААНЫ ТЭМДЭГЛЭЛИЙН 

Монгол Улсын Их Хурлын 2020 оны хаврын ээлжит чуулганы
Аюулгүй байдал, гадаад бодлогын байнгын хорооны 
5 дугаар сарын 14-ний өдөр /Пүрэв гараг/-ийн 
хуралдааны товч тэмдэглэл
 

Аюулгүй байдал, гадаад бодлогын байнгын хорооны дарга Т.Аюурсайхан ирц, хэлэлцэх асуудлын дарааллыг танилцуулж, хуралдааныг даргалав. 
 

Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 14 цаг 12 минутад Төрийн ордны “Их засаг” танхимд эхлэв. 
 
Эмнэлгийн чөлөөтэй: О.Содбилэг;
Тасалсан: С.Батболд, Б.Бат-Эрдэнэ, Л.Болд, Б.Наранхүү, Н.Номтойбаяр, Х.Нямбаатар, Б.Энх-Амгалан.
 
Нэг.Олон улсын гэрээнд цахим харилцааг ашиглах тухай Нэгдсэн Үндэстний Байгууллагын конвенцыг соёрхон батлах тухай хуулийн төсөл /Засгийн газар 2020.05.12-ны өдөр өргөн мэдүүлсэн/
  
Хэлэлцэж буй асуудалтай холбогдуулан Улсын Их Хурлын гишүүн, Гадаад харилцааны сайд Д.Цогтбаатар, мөн яамны хэлтсийн дарга Б.Биндэръяа, Харилцаа холбоо, мэдээллийн технологийн газрын дарга Б.Чинбат, мөн газрын Мэдээллийн технологийн бодлого, зохицуулалтын газрын дарга Б.Билэгдэмбэрэл нар оролцов.
 
Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны зөвлөх Ш.Амарбаясгалан, Б.Түвшинтөгс, референт Б.Баярсайхан, Б.Гандиймаа нар байлцав. 
 
Хуулийн төслийн талаар Гадаад харилцааны сайд Д.Цогтбаатар танилцуулав. 
 
Танилцуулгатай холбогдуулан Улсын Их Хурлын гишүүн Х.Баделханы тавьсан асуултад Гадаад харилцааны сайд Д.Цогтбаатар хариулж, тайлбар хийв. 
 
Улсын Их Хурлын гишүүдээс санал гараагүй болно. 
 
Т.Аюурсайхан: Олон улсын гэрээнд цахим харилцааг ашиглах тухай Нэгдсэн Үндэстний Байгууллагын конвенцыг соёрхон батлах тухай хуулийн төслийг дэмжье гэсэн санал хураалт явуулъя. 
 
Зөвшөөрсөн: 
  7
Татгалзсан: 

  4
Бүгд:


11

63.6 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн А.Ундраа Улсын Их Хурлын чуулганы нэгдсэн хуралдаанд танилцуулахаар тогтов.   
 
Хуралдаан 7 минут үргэлжилж, 19 гишүүнээс 11  гишүүн ирж, 57.9  хувийн ирцтэйгээр 14 цаг 19 минутад өндөрлөв. 

МОНГОЛ УЛСЫН ИХ ХУРЛЫН
2020 ОНЫ ХАВРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
5 ДУГААР САРЫН 14-НИЙ ӨДӨР /ПҮРЭВ ГАРАГ/-ИЙН 
ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 
Т.Аюурсайхан: 2020 оны 5 дугаар сарын 14-ний өдрийн хуралдаан нээснийг мэдэгдье. 
 
Нэг асуудал байгаа. Олон улсын гэрээнд цахим харилцааг ашиглах тухайн Нэгдсэн Үндэсний Байгууллагын конвенцыг соёрхон батлах тухай хуулийн төсөл. 
 
Хэлэлцэх асуудал дээр саналтай хүн байна уу? Хэлэлцэх асуудалдаа оръё. Ажлын хэсгийг танилцуулсан байгаа. 
 
Хуулийн төслийн талаарх танилцуулгыг Улсын Их Хурлын гишүүн, Засгийн газрын гишүүн Дамдины Цогтбаатар сайд хийнэ. Д.Цогтбаатар сайдад микрофон өгье. 
 
Д.Цогтбаатар: Байнгын хорооны дарга, Байнгын хорооны гишүүд ээ, 
 
Нэгдсэн Үндэсний Байгууллагын Ерөнхий Ассамблейн 2015 оны 11 дүгээр сарын 23-ны өдрийн 60/21 дүгээр тогтоолоор баталсан Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенц нь дэлхий нийтийн худалдаа, хамтын ажиллагааны цахим орчны эрх зүйн үндсийг бүрдүүлэх, худалдаа хөнгөвчлөх, оролцогч талуудын шууд болон шууд бус зардлыг бууруулах, хил дамнасан цахим харилцаа, экспорт импорт, олон улсын худалдааг дэмжихэд чиглэсэн эрх зүйн баримт бичиг болно. 
 
Өнөөгийн байдлаар энэхүү конвенцыг соёрхон батлах, нэгдэн орох, гарын үсэг зурах байдлаар нийт 24 улс хүлээн зөвшөөрөөд байгаагийн дотор манай олон талт хамтын ажиллагаатай улс орнууд болох Оросын Холбооны Улс, Бүгд Найрамдах Хятад Ард Улс, Бүгд Найрамдах Солонгос Улс багтаж байгаа ба 10 орчим улс нэгдэн орохоор ажиллаж байна. 
 
Олон улсын гэрээн цахим харилцааг ашиглах тухай Нэгдсэн Үндэсний Байгууллагын конвенц нь дээр дурдсан цахим харилцааны давуу талыг манай улсад олгох бололцоотойгоос гадна цахим болон цаасан суурьтай мэдээллийн эрх зүйн ижил тэнцүү чадамжтай байдал, цахим гарын үсэг болон ердийн гарын үсгийн ижил тэнцүү нөхцөлийг тогтоох, зарим харилцааны баримт бичгийг илгээх, хүлээн авах хадгалах, автоматжуулсан мэдээллийн системийг ашиглан системийн ашиглалтын талаарх Монгол Улсын хуульд зааснаас өөр журам тогтоож байна. 
 
Монгол Улсын цахим орчны зохицуулалт, цахим хэлбэрээр гэрээ хэлэлцээр хийх талаарх хууль эрх зүйн өнөөгийн харилцааг Цахим гарын үсгийн тухай хууль, Иргэний тухай хуулийн 42 дугаар зүйлийн цахим хэлбэрээр хийх хэлцлийн тухай, 43 дугаар зүйлийн 43.2.4 дэх заалт дахь цахим хэлцлийг тоон үсгээр баталгаажуулах, 196 дугаар зүйлийн 196.1.8 дахь заалтад цахим хэлбэрээр гэрээ хийх болон түүнд гарын үсэг зурах тухай зохицуулалтуудаар зохицуулж байгаа ч эдгээр зохицуулалт нь олон улсын шинжтэй цахим хэлбэрийн гэрээ хэлэлцээр, харилцааны шаардлагыг бүрэн хангахгүй байна. 
 
Монгол Улс энэхүү конвенцыг соёрхон баталснаар гишүүнчлэлийн аливаа хэлбэрийн татвар төлөхгүй, ямар нэг санхүүгийн хариуцлага, үүрэг хүлээхгүй. Тус конвенцыг төлөөлөх байгууллагыг дотооддоо байгуулах шаардлагагүй бөгөөд уг конвенцын хэрэгжилтийн талаар ямар нэг тайлан илтгэл гаргах шаардлага тавигдахгүй болно. 
 
Монгол Улсын Үндсэн хуулийн 25 дугаар зүйлийн 1 дэх хэсэг дэх заалтад Засгийн газар өргөн мэдүүлснээр Монгол Улсын Олон улсын гэрээ соёрхон батлах, цуцлах, гадаад улстай дипломат харилцаа тогтоох, цуцлах асуудлыг Улсын Их Хурлын онцгой бүрэн эрхэд хадгалж шийдвэрлэхээр Олон улсын гэрээний тухай хуулийн 8 дугаар зүйлийн 8.1.3 дахь заалтад зааснаар Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенц нь Монгол Улсын хуульд зааснаас өөр журам тогтоож байгаа тул Монгол Улсын Их Хурал заавал соёрхон батлахаар тус тус заасны дагуу Улсын Их Хурлын 2017 оны 11 дүгээр тогтоолоор баталсан Монгол Улсын хууль тогтоомжийг 2020 он хүртэл боловсронгуй болгох үндсэн чиглэлд Засгийн газраас санаачлан боловсруулахаар тус Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенцыг соёрхон батлах тухай хуулийн төслийг өнөөдөр хуралдаанаар хэлэлцүүлж байна. 
 
Холбогдох журмын дагуу хуулийн төсөлд бүх яам, агентлагаас санал авч тусгасан болно. 
 
Асуудлыг хэлэлцэн дэмжиж өгнө үү. 
 
Т.Аюурсайхан: Хуулийн төслийн талаар Хууль зүйн байнгын хорооны санал, дүгнэлтийг танилцуулъя. 
 
Аюулгүй байдал, гадаад бодлогын байнгын хорооны дарга, эрхэм гишүүд ээ,
 
Монгол Улсын Засгийн газраас 2020 оны 5 дугаар сарын 12-ны өдөр Улсын Их Хуралд өргөн мэдүүлсэн Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенцыг соёрхон батлах тухай хуулийн төслийг Монгол Улсын Их Хурлын чуулганы хуралдааны дэгийн тухай хуулийн 281 дүгээр зүйлийн 281.4.1 дэх заалтад заасны дагуу Хууль зүйн байнгын хороо 2020 оны 5 дугаар сарын 13-ны өдрийн хуралдаанаараа хэлэлцлээ. 
 
Байнгын хорооны хуралдаанаар дээрх асуудлыг хэлэлцэх явцад Улсын Их Хурлын гишүүдээс асуулт асууж, хариулт аваагүй бөгөөд хуралдаанд оролцсон гишүүдийн олонх Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенцыг соёрхон батлах тухай хуулийн төслийг дэмжсэн болно. 
 
Байнгын хорооны эрхэм гишүүдээ, 
 
Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенцыг соёрхон батлах тухай хуулийн төслийг хэлэлцсэн талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 
 
Анхаарал тавьсанд баярлалаа. 
 
Хууль зүйн байнгын хорооны дарга Хишгээгийн Нямбаатар гэсэн санал, дүгнэлтийг танилцуулж байна. 
 
Хуулийн төсөлтэй холбогдуулан асуулт асуух гишүүд байвал нэрээ өгье. Алга байна. Үг хэлэх гишүүн байвал. Х.Баделхан гишүүнээр тасаллаа. Х.Баделхан гишүүнд микрофон өгье. 
 
Х.Баделхан: Баярлалаа. Би ганцхан асуулт асуучихъя. 
 
Д.Цогтбаатар сайд мэдэж байгаа л даа. Манай нөгөө 1008 айлын орон сууцны барилгын ажил тендер эхлээд зарлачхаад тэгээд нөгөө коронавирусаас болоод хил хаагдсан. 
 
Тэгээд бид танд хүсэлт тавьсан, Хятадын Элчин сайдын яаманд хүсэлт тавьсан. Үүнийг цахимаар дүгнэе гэж. 
 
Тэгэхлээр энэ чинь одоо бүр боломжтой болж байна гэсэн үг үү гэсэн нэг асуулт байна. 
 
Т.Аюурсайхан: Д.Цогтбаатар сайд хариулъя. 
 
Д.Цогтбаатар: Сайдын ярьж байгаа яг гэрээ хэлэлцээр хийх процесс бол ийм юугаар бол боломжтой. Яагаад гэвэл энэ нь Монгол Улсын хууль болж соёрхон батлагдаж байгаа учраас. 
 
Таны яг ярьж байгаа бол тендерийн баримт задлах. Тэр бол өөрөө гарын үсэг зурах. Гэрээн дээр өөрөөр хэлбэл хоёр талаасаа үүрэг хүлээх эцсийн процедур биш. Үүнийг нээсний дараа шалгаруулалт явагдаад тэгээд гэрээнд гарын үсэг зурагдана шүү дээ. Тэр цахимаар бол хийгдэх эрх зүйн үндэслэл бүрдэж байна гэсэн үг. 
 
Таны ярьж байгаа бол тэр лүү хөтөлж яваа процесс. Гэхдээ тэрийг ч гэсэн олон улс оронд дижитал маягаар хийж байгаа. Тэр нь бодитой. Харин нотлох баримтад тэрийг бол дараа нь авах боломжтой. 
 
Т.Аюурсайхан: Гишүүд асуулт асууж, үг хэлж дууслаа. Санал хураалт явуулъя. 
 
Олон улсын гэрээнд цахим харилцааг ашиглах тухай Нэгдсэн Үндэсний Байгууллагын конвенцыг соёрхон батлах тухай хуулийн төслийг дэмжье гэсэн томьёоллоор санал хураалт явуулъя. Санал хураалт. 
 
Санал хураалтад 11 гишүүн оролцож 7 гишүүн дэмжиж, 63.6 хувийн саналаар дэмжигдлээ. 
 
Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэхээр А.Ундраа гишүүнийг томилж байна. 
 
Аюулгүй байдал, гадаад бодлын байнгын хорооны хуралдаан хэлэлцэх асуудал дууссан тул энэ өдрийн хуралдаан өндөрлөснийг мэдэгдье. Гишүүддээ баярлалаа. 
 
 
Дууны бичлэгээс буулгасан: 
ПРОТОКОЛЫН АЛБАНЫ 
ШИНЖЭЭЧ

